
---------------------2012 թվականի թիվ ----Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2004 ԹՎԱԿԱՆԻ ՄԱՐՏԻ 4-Ի ԹԻՎ 318-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

Հիմք ընդունելով «Իրավական ակտերի մասին» ՀՀ օրենքի 70-րդ հոդվածի 1-ին մասը`

Հայաստանի Հանրապետության կառավարությունը որոշում է.

1.Հայաստանի Հանրապետության կառավարության 2004 թվականի մարտի 4-ի «Պետության կողմից երաշխավորված անվճար բժշկական օգնության և սպասարկման մասին» թիվ 318-Ն որոշման 3-րդ կետի ը) ենթակետով հաստատված հավելված 8-ի` «Առողջապահական պետական նպատակային ծրագրերի շրջանակներում  Հայաստանի Հանրապետության պետական բյուջեի միջոցների  հաշվին արտոնյալ պայմաններով բժշկական ծառայությունների փոխհատուցման կարգ»-ի  6-րդ կետը շարադրել նոր խմբագրությամբ`
«6. Համավճարը տարածվում է Հայաստանի Հանրապետության պետական բյուջեի «Անհետաձգելի բժշկական օգնության ծառայություններ», «Գինեկոլոգիական հիվանդությունների բժշկական օգնության ծառայություններ», «Ուռուցքաբանական և արյունաբանական հիվանդությունների բժշկական օգնության ծառայություններ» և «Սեռական ճանապարհով փոխանցվող հիվանդությունների բժշկական օգնության ծառայություններ» ծրագրերի շրջանակներում փոխհատուցման ենթակա Հայաստանի Հանրապետության առողջապահության նախարարության կողմից հաստատված հիվանդությունների և վիճակների վրա:»:
2. Սույն որոշումն ուժի մեջ է մտնում 2012 թվականի հոկտեմբերի 1-ից:
Հ Ի Մ Ն Ա Վ Ո Ր Ո Ւ Մ
«Հայաստանի Հանրապետության կառավարության 2004 թվականի մարտի 4-ի N 318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ

1. Իրավական ակտի անհրաժեշտությունը (նպատակը)

Նշված ծրագրերով համավճարի ներդրումը նպատակ ունի բժշկական oգնության և սպասարկման ծառայությունների դիմաց ապահովել համարժեք փոխհատուցում, բարելավել ֆինանսական հոսքերի կառավարումը բուժհաստատություններում, բարձրացնել մատուցվող բժշկական ծառայությունների որակը, լեգայացնել առկա ոչ պաշտոնական վճարումները:

2. Ընթացիկ իրավիճակը    

Նշված ծրագրերի շրջանակներում իրականացված ծառայությունների դիմաց փոխհատուցումը  համարժեք չէ իրականացվող ծախսերին, առկա են ոչ պաշտոնական վճարումներ նշված ծառայությունների շրջանակներում, ծախսերը կանխատեսելի չեն բնակչության համար, որոնք բերում են արդարացի դժգոհությունների և բողոքների, բուժանձնակազմի  վարձատրությունը ցածր է,  վճարումը չի արտացոլում բուժանձնակազմի իրական ծանրաբեռնվածությունը:

3. Իրավական ակտի կիրառման դեպքում ակնկալվող արդյունքը
Բնակչության համար կանխատեսելի և թափանցիկ դարձնել բուժօգնության և սպասարկման դիմաց իրականացվող ծախսերը, լրացնել Հայաստանի Հանրապետության պետական բյուջեով նախատեսված բուժօգնության և սպասարկման դիմաց իրականացվող փաստացի և իրականում անհրաժեշտ ծախսերի տարբերությունը, բարձրացնել և կանոնակարգել բուժհաստատության աշխատակազմի աշխատավարձը, ստեղծել աշխատանքի վարձատրության և տեխնոլոգիաների արդիականացման համար անհրաժեշտ լրացուցիչ ֆինանսական միջոցներ, նվազեցնել առողջապահության հաստատություններում առկա ստվերային դրսևորումները:

4. Նախագծի մշակման գործընթացում ներգրավված ինստիտուտները և անձինք 
Նախագծի կազմմանը մասնակցել են Հայաստանի Հանրապետության առողջապահության նախարարության աշխատակազմի պետական առողջապահական գործակալության աշխատակիցները:
Տ Ե Ղ Ե Կ Ա Ն Ք
Իրավական ակտն ընդունելու կապակցությամբ պետական բյուջեում ծախսերի կամ եկամուտների փոփոխման վերաբերյալ
«Հայաստանի Հանրապետության կառավարության 2004 թվականի մարտի 4-ի  N318-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ ՀՀ պետական բյուջեի եկամտային և ծախսային մասերում փոփոխություններ չեն սպասվում:
Տ Ե Ղ Ե Կ Ա Ն Ք
Իրավական ակտերում փոփոխություններ և լրացումներ կատարելու անհրաժեշտության մասին
«Հայաստանի Հանրապետության կառավարության 2004 թվականի մարտի 4-ի N318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չկա:

ՀՀ ԱՌՈՂՋԱՊԱՀՈՒԹՅԱՆ ՆԱԽԱՐԱՐ`                        Դ. ԴՈՒՄԱՆՅԱՆ
Ա Մ Փ Ո Փ Ա Թ Ե Ր Թ
<Հայաստանի Հանրապետության կառավարության 2004 թվականի մարտի 4-ի N 318-Ն որոշման մեջ փոփոխություն կատարելու մասին> Հայաստանի Հանրապետության կառավարության որոշման  Հայաստանի Հանրապետության կառավարության որոշման նախագծի
	Առարկության, առաջարկության հեղինակը (առարկության,առաջարկության ստացման ամսաթիվը)
	Առարկության, առաջարկության բովանդակությունը
	Եզրակացություն

	ՀՀ ֆինանսների նախարար
	1.նախագծի 1-ին կետով առաջարկվող փոփոխությունը չի համապատասխանում ՀՀ կառավարության 2012 թվականի հունվարի 12-ի «Հայաստանի Հանրապետության կառավարության 2012 թվականի գործունեության միջոցառումների ծրագիրը և գերակա խնդիրները հաստատելու մասին» N 77-Ն որոշման N 2 հավելվածի 26-րդ կետին, որում նախատեսվում է 2012 թվականի երկրորդ կիսամյակում ընտրված առնվազն երկու ծրագրերում բժշկական ծառայությունների փոխհատուցման համավճարային մեխանիզմի ներդրում և ընտրված ծրագրերի շրջանակներում համավճարի չափի սահմանում` դիֆերենցված ըստ մարզերի և Երևան քաղաքի: Սակայն Նախագծի 1-ին կետի 2)-րդ ենթակետում նախատեսվում է «Ուռուցքաբանական և արյունաբանական հիվանդությունների բժշկական օգնության ծառայություններ» ծրագրի շրջանակներում բժշկական ծառայությունների փոխհատուցման համավճարային մեխանիզմի ներդրում միայն «Վ. Ա. Ֆանարջյանի անվան ուռուցքաբանության ազգային կենտրոն» փակ բաժնետիրական ընկերությունում, իսկ 3)-րդ ենթակետում «Սեռական ճանապարհով փոխանցվող հիվանդությունների բժշկական օգնության ծառայություններ» ծրագրի շրջանակներում` միայն «Մաշկաբանության և սեռավարակաբանության բժշկական կենտրոն» փակ բաժնետիրական ընկերությունում:

Ելնելով վերոնշյալից, առաջարկում ենք վերախմբագրել Նախագիծը, այն համապատասխանեցնելով ՀՀ կառավարության 2012 թվականի հունվարի 12-ի N 77-Ն որոշման N 2 հավելվածի 26-րդ կետի պահանջներին:

	1. Առաջարկությունն ընդունվել է: Իրավական ակտի նախագծում կատարվել է համապատասխան փոփոխություն:



	ՀՀ արդարադատության նախարարություն
	1.նախագծում անհրաժեշտ է նշել իրավական ակտի բնույթը` նկատի ունենալով «Իրավական ակտերի մասին» Հայաստանի Հանրապետության օրենքի   38-րդ հոդվածի 3-րդ մասի պահանջները:


	1. Առաջարկությունն ընդունվել է: Իրավական ակտի նախագծում կատարվել է համապատասխան փոփոխություն:



	
	2.նախագծի 1-ին կետն անհրաժեշտ է խմբագրել՝ նկատի ունենալով «Իրավական ակտերի մասին» Հայաստանի Հանրապետության օրենքի 70-րդ հոդվածի 2-րդ մասի պահանջները, մասնավորապես՝ իրավական ակտում փոփոխություն է կատարվում կետը նոր խմբագրությամբ շարադրելու միջոցով: 
	1. Առաջարկությունն ընդունվել է: Իրավական ակտի նախագծում կատարվել է համապատասխան փոփոխություն:



	
	3.նախագծի 1-ին կետով նախատեսված նոր խմբագրությամբ շարադրվող 6-րդ կետի 1-ին, 2-րդ և 3-րդ ենթակետերը բովանդակային առումով հստակեցման կարիք ունեն, մասնավորապես՝ «Հայաստանի Հանրապետության առողջապահության նախարարության կողմից հաստատված հիվանդությունների և վիճակների» արտահայտության մեջ անհասկանալի է, թե ինչպես է Հայաստանի Հանրապետության առողջապահության նախարարությունը «վիճակներ» հաստատելու:
	1.Պետական պատվերի շրջանակներում փոխհատուցվում են ինչպես հիվանդություններ, այնպես էլ վիճակներ: Վիճակների օրինակներն են կոմատոզ վիճակները, շոկային վիճակները և այլ: Այս ծառայությունները նույնպես դիտարկվում են որպես առանձին դեպքեր և դրանց ցանկը հաստատված է ՀՀ առողջապահության նախարարի համապատասխան հրամանով: 

	
	4.նախագիծն անհրաժեշտ է համաձայնեցնել Հայաստանի Հանրապետության ֆինանսների նախարարության հետ:
	1. Առաջարկությունն ընդունվել է: Իրավական ակտի նախագծում կատարվել է համապատասխան փոփոխություն:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԱՌՈՂՋԱՊԱՀՈՒԹՅԱՆ ՆԱԽԱՐԱՐ`                                                     Դ. ԴՈւՄԱՆՅԱՆ







